




ĪVODA VŌRDS
    As  saceišu  atklōti,  ka  nikod  nav  bejș  muns  nūdūms  
nūzadorbōț ai  daiļū literaturu,  i  seviški  ai  poezeji  i  fabulom.  
Vysu munu laiku, kas maņ atlyka nu omota dareišonom, maņ  
aizjämá seiki, populari raksteni, žurnalistika i sabīdriskī dorbi.  
Muna korstō vieleišonōs beja pacálț Latgolys zemnīku gareigi i  
materialy,  radäț  Latgolā  vajdzeigūs  inteligentūs  spākus  i  
apvīnōț latvīšu tautu vīnā organismā, navōrdūt jōs īpatneibu, i  
īkarōț tautai breiveibu. Par patīsu poetu nikod sevi naskaitieju i  
naskaitu. Deļ poezejis as naradzu pi sevá napīcīšamu dōvynu -  
dzeivys,  plaši  apcerūšys  fantāzejis  i  mōkslys  īkļauț  mȳsu  
volūdys skaistōs, vacōs formys ryma i ritma (ritma un atskaņu)  
spulgōtōs ryndōs. A pādejū laiku virzīnș latvīšu dailä literaturā,  
seviški  poezejī,  mani  stypri  naapmīrynōja.  Daži  naaicynōti  
poeti,  bez poezejis dōvynom i dzeivō gora, kaldynoj vysaidys  
»peršas«  bez  satura  i  formys;  i,  lai  dabōț  rymu  voi  ritmu,  
nūraun vōrdim golūtnis, darynoj jaunus, nasaprūtamus vōrdus  
bez kaidys vajdzeibys, sagrūza formys i maitoj volūdu. Bez to  
maņ gadäjäs bīži  rádzäț,  kai  baltīši,  latvīši,  šaipa zūbus par  
latgalīšim,  vaicōdami:  »Kur  tod  jiusu  literatura?«  Tys  mani  
pamudynōja čartīs pi fabulom, lai parōdeitu, ka, jo tik latgalim  
bȳș laiks i gribeišona, tod i jī prasș izlaisț pasaulī na švakōkys  
»ziņģes un peršas«. Tod as gribieju väļ pīrōdäț, ka mȳsu volūda  
ir dīsgon bogota ai vōrdim i formom, lai máș varātu iztikț bez  
vōrdu  i  formu  sagrūzeišonys.  Tipus  maņ  dává  pādejus  laiku  
politiskōs i  sabīdriskōs personys i  grupys, kuru darbeiba tai i  
prasäjäs, lai tū izmastu iz papeira.

ROZBA  SUNȘ
Iz gubys skrondu, apsorgōdams sovu dorba frontu,
Vyss dubļūs nūzabridș, Rozba sunș
Pi vōrtim garšļauk atsagula sorgōț saiminīka montu.
Jys beja sunș
Kai gunș.
Pa naktim mōjōs sorgs kai zvons,
Pi lūpim dīn kai gons,
Pi zyrgim - pīguļnīks,
Ai saiminīku meža - medinīks,
Deļ bārnim teirumā voi sātā - draugs,
Deļ saimineicys mozgōtōjs, kod nateirs beja trauks.
Kod cyuka dōrzā īleida i lokstus škina,
Jys, jiemș aiz ausș kai eistīs dōrzinīks, tū ōrā dzyna.
Pa dorbam, gūdeibai - tōļ taida Rozbys pamekläț
Voi lobōku sáv izvieläț!
Bet sunám kaids jau gūds,
Kod sorga omotā?
I Rozbai tai - nu vysim tikai sūds,
Ka naapraksteisi ni grōmotā.
Cyts patș i lobs, bet lomoj jū — kam borgs,
I otkon cyts, kas ļauns — kam sorgs.
Patș saiminīks, i tys jū breižim kōjom sporda,
Ni syltys vītys jam, ni sylta iedīná, ni gorda.
A ŗaizi gadäjäs, kai fabulā ir teikts,
Ka Rozba beja beigts
Voi nu aiz tō, ka saslyma,
Voi tai — aiz vacuma i vōrgim salyma.
I verīs niu, kai vysi Rozbu teic! —
Ka cyta taida suná nav, kas itai sovu dorbu veic.
Paț pīminekli jam iz kopa stota,



Kū truseitș rádzādams tik golvu krota
I soka: kas Rozbai niu nu tō, kod jō vairs nav?
Šū pīminekli stotit jiuș tik poši sáv.

*
Storp ļaudim tai: pec nōvis vysim pīminekļus stota;
A cikam dzeivs, tod plyukoj tai, ka dzeiva napalīk ni mota.



MŌKSLINĪKS  I  CYUKA
Pec ilgōm dīnom, nagulātōm naktim pabeidzș sovu dorbu,
Kaids mōkslinīks ai patikšonu iz tū skatäjäs,
Jo eistyn beja lobs
Jō dorbs.
Iz lela audakla nu vīnys pusis azars laistäjäs,
Pi azara iz kolna mōjenis storp kūkim
Ai boltim, reita saulis apgaismōtim lūgim.
Nu ūtrys — rudzu lauks ai zalta vōrpom,
Kas vieja kustynōts, kai jyurys šyupojās
I zalis pļovys īlejōs pa storpom.
Pa vydu ceļš,
Nu pīlejušom paļtim vītom siermi-zaļš,
Bet vītom sudobrōts kai jūsta lūcäjäs iz mōjom.
I tōļōk mežš i dabass speidäja kai dzeivs.
Nu kļūdom breivs,
Šys gleznys skots aiz tikam beja dobai leidzeigs,
Ka putni, mōneidamīs, nōcá borim,
Lai nūzamásț iz kūku zorim.
To breinuma nikaida nav, 
Ka vysi dorbu slaväja
I mōkslinīkam par tū pateicá.

*
Pi mōkslys dorba ari cyuka pīnōcá,
Tū paūdá
I sacäja par šaļti:
As cerieju tá atrasț dubļu paļti,
Bet asmu zaudiejusá tikai laiku veļti.
— I mōkslys dorbu sapläsá.



VUŠKYS  I  CYUKYS
Kod lobu draugu nav, iz švakim lobōk atmáț tu ai rūku,
Jo ai draugim ir tyspaț, kas ir ai kūku.
Kod kūks ir švaks, lai cik jys sūleitu táv dauḑz,
Kod augļus nu jō trauç,
Tod tī ir taidi skōbi,
Ka vīnom cyukom lobi.
Caur švaku draugu paliksi tu patș ai slyktu goru
Kai kūks, kam īškeļsi tu slyktu zoru.
Deļ pīmāra as itū fabulu jums doru.

*
Nu vacim laikim vuškys ganäja tik gons.
Pi gona suni klōt kai zvons,
Kas, vylku maneidami, trūksni taisäja
Tai vuškenis nu vylkim sorgōja.
Tys tīsa gon, ka goni vuškys cierpa
I vodmolu deļ sevá nu jūs vylnys värpá.
Bet vuškom vylna dreiži atauga,
I dzeivá beja mīreiga.
Tod vuškys vysi slaväja
I pīmāra pi vuškom vaicōja.
Tik cyukys lomōja,
Kod izteikț kaidu gribäja,
Lai beja sīvītá voi veirs:
»I lāns kai vuškená, i teirs,
I natur ļauna nūdūma.«
Nu, vōrdu sokūt, naprota, kai daudzynōț jūs tykuma.
A ŗaizi gadäjäs, ka taida dzeivá vuškom atbōda.
Jōs sáv par gonim cyukys pīlaidá:
Reḑz, cyuku breiveiba jōm patyka. —
A kas nu nūtyka?



Kod cyukys beja tykušys pi gonu varys,
Tod i vuškenis par cyukom pōrvärtá.



ROGOVYS  I  ROTI
Storp rogovom i rotim gōja lely streidi,
Kas lobōk nu jīm sovu dorbu veic?
— Kō tu storp ļaudim leidi,
I kas nu ļaudim tevi teic?
— Tai soka rotim rogovys.
— As tik tam breinojūs, ka jī táv naparōda durovys!
Tu kroti tai, ka vysi zūbi klab,
Bet skrīnu vīgli as pa snīgu kai pa gaisu,
I manī sädäț kotram lab.
Nu, sok tu patș, voi as, kai tu, kod putekli voi trūksni taisu?
— Kam blienis máļsț! jōm atbiļḑ roti.
Kū sevi tu par pīmāru tá stoti!
Tu poša dūbjōs cierț, ka gaisā celäs capurá i moti.
A vosorā voi vari tu pa smiļktim šliukț
I sevī atsasäsț kū lyugț,
Kod as pa ladu, dublim voi pa sausu,
Kai grybu braucu, īturādams dreizu tecīni voi gausu?
I tai storp rogovom i rotim ilgi gōja naids,
Cyts cytam pīmátá i smōdäja: tu šaids! tu taids!
Bet navarādami vīns ūtru veikț
I streidu beigț,
Jī vīnōjäs, lai zyrgs jūs škir:
Kurs nu jīm obim lobōks ir?
Tod zyrgs jīm itai tīsu sludynoj:
Jiuș obi
Kai nosta vīnaidi maņ lobi;
Maņ obejus iz sova kokla jōnosoj.

*
Tai zemnīkim, ka pazaklauș, to pylns ir draugu.
Lai kaidi viersinīki nōk,



Jī vysi skaisti runōț mōk.
A kod tūs draugus raugu,
Tod jī par zemnīku i nagōdoj.
Bet moksōț zemnīkam vysvairōk jōmoksoj.



ZVIERI  NAMDARI
Ka kūpeibā ir spāks,
Pret tū i runōț grāks.
Bet dorbā loba nagaidi,
Kod sazabīdrōsi ai naprašku voi nagūdi —
Tik sevi padareisi vōju.
Tū rōdäs itei fabula, kū as pi cytom krōju.

*
Gon zvierim gultys nav, ni mōju.
Jī apgulst kotrys tī, kur patș zam sōnim paklōj sovu kōju.
A ŗaizi gadäjäs, ka vuškys, vylks ai ezeli i cyuka
Tik četrotā, kod cytu daleibnīku tryuka,
Sáv bȳț par draugim sūläja
I zīmai mōji taisäja.
Pec nūrunōta leiguma, jī vīnuvīt sagōja
I dorbu sadereigi īsōcá
Ai garu apsprīdi, kam vajdzeigs fundamentus rakț,
Nu gunș kam āku sorgōț kotru nakț,
Kam otkon bolkys viļkț
I cytu cytai viersum likț.
Bet dorbs jīm nazaveicá,
Lai kai jī kotrys sovu tykumu i dorbu teicá.
Kod vušku bors
Pec tō, kai bolkai beja nūciersts kotrys zors,
Aiz rogim aizmatušys, baļceni iz bolkys vylka,
Tod cyuka
Zam ākys dūbi roka,
Ka sīna bruka.
Tam laikam ezelș tik ai ausim škūrstäja,
Kod vylks pa naktim vuškys žņaudzäja,
Kū rádzādams, zyrgs sacäja:



»Kod dorbā vīneibys i gūdeibys tá nav,
Tod veļti mōjis taisäț sáv.«



DEMOKRATI
Ka i storp zvierim eistīs demokrats
Ir rats,
Kai i storp ļaudim,
Tū saprassit nu pīmārim jiuș taidim.

*
Gon zvieri pliešās, lomojās i kauc,
Kod vādars jīm pec maizis sauc,
Tik daudzi ratōk nakai ļaudș,
Kas, lai cik āduši, cyts cytu rej.
Bet zvieri lōgim sovu goru mej.
Tod ŗaizi nūtyka,
Kai stōsta pōsoka,
Ka zvieru ciltș par demokratim palyka
I nūsprīdá nūst kotru naidu másț,
Nu vīnys bļūdys vysim äsț
I dzeivōț taidā brōleibā
I saskaņōtā leidzeibā,
Ka vylki bȳtu lieneigi kai jāri
I gudri ezeli kai bakalauri;
Ka žurkom bȳtu tīsa myltūs olys rakț
I kačim - kriejumu nu pūdim lakț,
A cyukom dubļus vōļōtīs i mugoru pi sīnys kasäț.
Tod ari vylks kai eistīs demokrats -
Lai gon taids gadīnș ir storp vylkim dīsgon rats -
Paț sūläjäs deļ vuškom kryumūs mōjis taisäț,
I lopsa - gona omotu pi vystom prasäț.
Tik bāda beja tei, ka zvieri ilgi runōja
I gudrōja,
A naatroda taida lykuma,
Lai kotrys atsasaceitu nu sova tykuma.



Tai zvieru demokrateja i izjuka.
*

I máș par demokrateju cīž daudzi runojom,
Kod pīšmaukț cytu gudrojom.
A eistīs demokrats,
Kas runoj moz, bet dora dauḑz, ir rats.

PÁLIS
Pi žurkys īskriejusá, pálá lakōja kai troka
Tod soka:
Voi dzierdieji, kū vysi stōsta,
Ka kačș ir īticș ļovam nogūs?
Gon nūkrisș mums nu placim vysa nosta,
Kod jys ai ļovu sanōkș rogūs!
— Kū oplom prīcōtīs! —
Kod jys sōkș nogūs raudzätīs
Ai ļovu,
Tod ļovs i kaulu nasalasäs sovu!
— Tai žurka atsoka.
Tū vajag zynōț táv:
Par kači styprōka
Storp zvierim nav.



SAIMINĪKS  I  ŽURKYS
Pi saiminīka beja īzavadušs nu vacim laikim žurkys.
I kaidys ai jōm beja saimái mūkys!
Grauž vysu nūst: i dräbis, ōdys, labeibu i gali,
Jōm dūț tik vali.
Kas cyts jau seņ bȳț žurkys zōļom apdevș
Voi pakōrș, voi cytaidi kai nūkōvș.
Bet sovaids beja saiminīks:
Nu runys pazaklauș, nikas!
Tik dorbūs nīks.
Ka sacäja nu kaiminim jam kas:
Áj, verīs, kūm, táv žurkys acș izkopōș!
Jys, žurku pagivș, jam dagunā: ša reiņ! ša bōz!
I kod jam beja runcș, kas žurkys žņaudzäja,
Jys cytu runci audzäja,
Kas, žurku sagivș, tū breivi palaidá.
Ka beigōs žurkys pošu saiminīku apädá.

*
Šū fabulu voi saprasș politikys veiri,
Kas ļauna dareitōjus giun, bet nūgiuti tī iznōk teiri?



ŽURKYS  I  MŌJU  LŪPI
Pa mieslīni i koktim rakņōdamōs, žurkys
Tī beja atrodušys kaidu grōmotu,
Nu ļaudim māslūs izsvīstu,
Kur beja itai raksteits,
Ka lūpu dzeivis īkōrta
Ir nataisna i naloba,
Par tū ka vīnom žurkom jōzasorgoj ir nu runču nogim,
Kod cyti lūpi, kas ai rogim,
Var dzeivōț sovā ustobā
I pylnā drūšeibā.
Paț cyukom dūta breiveiba pa solom,
A žurkom jōzaglobojās pa olom.
Par tū iz saiminīka vysa vainá līkama
I jō vara gōžama.
Šei mōceiba ļūt žurkom patyka.
Tod, nūzavārušys tū breidi,
Kod saiminīks ai runci aizmyga
A ezelș lūpus ganäja,
Jōs šaidu runu lūpim turäja:
»Kū lobu mȳsim nas tī lūpu cilšu streidi?
Tik mȳsu spākus školda,
Kod poši varom nūzasäsț pi saiminīka golda,
Kas mȳsus tān i cierp, i slauc, i dorbā syuta.
Gon mȳsu dzeivá nabȳtu tai gryuta,
Kod žurkys vaļdeitu 
I vysus runčus pakōrtu.«
Kai žurkys vuicäja, tai ari nūtyka.
I žurkys tagad tai pa orūdim, pa myltu maisim izkleida, 
Ka eisā laikā vysa pītryuka, 
I napagō ni gods,



Kai žurku vaļstī īzastōja slimeibys i bods. 
Tod izsolkušys žurkys gon lūpim golvys, gon cyta cytai ástis atkūdá.

 



PALĀDA  I  SAULÁ
Nu tukša stymbyna, kur pazaslāpusá nu gaismys,
Ai dusmom lomōjäs par sauli palāda.
I kū tī putni jymā loba atroda,
Ka kotru reitu reikli plieš i dzīsmis
Par gūdu saulái skandynoj bez gola,
Kai tys paț ceiruleitș i laksteigola?
Voi jū par tū lai slavynoj,
Ka jei kai pīkarseitīs ceplis tevi capynoj,
Acș aptymsoj,
Ka navari ni atrasț bareibys,
Ni rádzäț gaismys spūdreibys?
As tū väļ saprostu, kod bȳtu skaista jei kai naktș voi mienesnīks,
Nu, tod par jū i dzīsmis skandynōț gon nabȳtu ni grāks, ni līks!
Kū klauseidamīs, ceirulș atsoka:
Šei vaca pōsoka,
Ka saulis gaisma nav pa prōtam tam,
Ka tymsi dorbi kam.

*
Šei fabula lai nabȳș tīm par ļaunu, 
Kas naatzeist par kaunu 
I ticeibu storp tymsīm dorbim stōdynōț, 
A natikleibu gaismys vītā slavynōț.



ZEPS  I  PEIPÁ
Iz jumta beja izatrausīs Zeps:
Aiz jūstys beja aizbōzts tabaka jam repș,
I peipá zūbūs īkūsta.
Šei līta Zepam parosta -
Ai peipi zūbūs jumtam jaunys cysys likț!
I jumtu lōpäț nav jau slykt.
Tik slykti beja tys, ka jumts nu peipis sōka svilț
I dilț
Kai korstā saulī pavasara snīgs,
Ka Zepam pōrgōja i snaudūná, i mīgs.
Tik, verīs, Zepam mōjis izputäs - vot, vot!
Par laimi kaiminš gadäjäs jam klōt,
Kas žygli jumtam dali nūpläsá,
Ai iudini tū aizläja i guni apdzäsá,
Lai gon i peipi zámī nūsvīdá, ka saduza,
I Zepeitș beja glōbts.
Bet Zeps jū lomōja: E, padauza!
E, napraška, kai cierva pīts, kai kōts!
Tik kaiminš breinojās: par kū?
— Ka nasaprūt — par tū,
Kam peipi saberzi
I jumta dorbu izjauci!«

*
Ai ļaunu atmoksōț, tī ļaudș ir dreizi gon, a pateiceibā sovaidi: 
Kod lobu dori kam, tod pateiceibys nagaidi!



POLITIKI,  ZVIERBULI  I  ŽOGOTA
Gon ŗaizi beja tai, ka zvierbulim pavysam beja pīgōjș jau gols,
I na par tū, ka jīm kai ļaudim pateik ols,
A tik par tū, ka jīm jau pōrōk pateik mīžu putra.
Tod politiku grupa vīna ūtra
(Reḑz, tīm aizvīnam taids jau tykums,
Ka ryupejās, lai i par kotru radeibeņu bȳtu izdūts lykums.)
Trejs nedelis i dīnys streidäjäs,
Pec tō pa draugam runōjäs i otkon streidäjäs,
Voi zvierbuli pi plieseigim ir pīskaitami zvierim leidz ai začim,
Ai lopsom, trušim, kūrmulim i kačim.
I, ka nu tai, tod vysim žeigurim, kas kusț,
Iz ŗaizi golvys nūst, jo mīzeitș nadreiksț zusț!
Tik breinums zvierbulim, par kū pret jīm pi politikim runa taida 
osa!
Jo kas tod tīm nu dōrzim tōrpus losa?
A, kod jau cylvāks sleikst, tod i aiz cysys čerās.
Kō nu tod zvierbuli lai verās!
Nikas, ka cereiba tī moza,
Tī īt pec padūma pi žogotys, kas vysys zinis losa,
I prosa:
»Kū sōkț?
Kai sovu dzeivi glōbț?«
A tei tik čačynoj i smejās:
»E, pušgaļvi! Voi naredzit, kai politiki sovā storpā rejās?
Jiuș nazynot jūs gora:
Jī runoj dauḑz, viņ moz kū dora.«



ŽYDS  I  VYLKS
Pec «rebem» gordi paiedș
I meikstā krāslā nūgrimș,
Iz golvys izmaucș jarmolku,
Kaids žyds par sevi itai gudrōja
Kas tys par breinumu!
Nivīna nav, kas mani mīļōtu,
Lai kur as dzeivōtu.
Iz mani kai iz vylku brāc
Tu izsyuç mȳs! Tu slykts, tu ļauns!
Kū ōrā nūzaklauseidamīs, vylks jam sauc:
Mums obim vīnaids gūds i vīnaida ir doba;
Draugs, soki, kū esi dariejș tu deļ ļaudim loba?
Tys tīsa gon! Mums dzeivá skorba,
Bet obi dzeivojom máș tik nu ļaužu dorba.



LOPSA  I  ZAČȘ
Gon ļaudș tī dūmoj tai: kū stōsta fabula, tys maly -
Bet patīseibys dali 
Aizvīnam tymā atrassi, 
Tik paklausi!

*
Ai zači lopsa zámi daläț izasaucá
I taidu viļteibu jam acīs traucá:
»As zynu, kūm, táv nav iz mani loba prōta.
A tai jau dzeivī ir: kod sunám īsisț gryb, tod vaicoj loba kōta.
Tai i storp mums. Lai začeišam kas nūtyka,
Aizvīnam lopsa vaineiga:
I lopsa viļteiga,
I bliedeiga,
I začam ļipu atkūdá,
I bārnus apškeņdá.
Bet padūmoj tu patș! Nu, voi ta as bez sirdș?
Tik pazaver, kai osorys maņ acīs mirḑz!
Cik ŗaižu začam palīk bārni bōrini, kod mōtá gaist.
Par mani gon táv navajdzātu mälis laisț!
Jo kas to cyts nu sunim tevi aizsorgoj?
Tik as! Kod maņ ai tovim naidinīkim jōkaroj,
Tu vari drūši munōs olōs izaglōbț.
A nagrybu as táv ai pōrmatumim acīs kōpț!
I, lai tu nikō ļauna vairs par mani nadūmoj,
As grybu vysu sovu sirdi parōdäț,
I zámeiti ai tevi padaläț,
Lai obi zynom máș, kas kam i kur ir īmiereits
I pīdaleits,
I saticeigi dzeivojom, kai kaiminim nu poša Dīva īrōdeits.
As sovā dalī medeidams,



Tu sovā - augļus laseidams.
Tod dorbu sōksim, zyni kai?
Raug, tai!
Tu mieráj, läç, as kapčus stateišu
I zámi daleišu.«
I začeitș lāc, ka pīši skaņ,
Aizvīnam dūmōdams: šei zámeitá bȳș maņ,
Kod godōs mōjis, dōrzs ai kōpustim voi augļu kūku kupsa.
Tai atsoka jam lopsa:
»Tá vystys aug, tá zūsș, tá bolūži;
Ai putynim kū dareisi,
Kas ūlys diej? Voi cōļus pereisi?
Laiḑ tōļōk, laiḑ, muns kūm, muns draugs!
Kur plykōks, klajōks lauks,
Tī sovu dali dabōsi!«
Gon začeitș jau i dusmojās, a otkon cylpu mat.
Tam laikam lopsa akurat
Pi začeiša ir klōt - i cap!



VABALÁ  I  BITÁ
Cik loba táv zam graulis sädäț
I lūpu atkrytumūs bareibu deļ sevá vaicōț?
— Ai vabali tai bitá runōjäs,
Kod tei pa grauli rakņōjäs.
Voi prōts ir táv tai māslūs pyuț!
Storp kukainim pec auguma par kieneni varātum tu bȳț:
I skaistys brunis táv kai augsti pīdzymušam veiram,
I rogi ir kai zūbyns karaveiram,
Ka napīdar táv itai sevi zamynōț
I kustūnș cilšu īnaidnīkus smīdynōț.
Nōç, pazaver, kai máș nu zīdim mada rosu dzerom
I gordys šyunys tai kai zeileiti pi zeilis verom;
Voi pazaver, kai tauryni nu pučeitis iz puči lidinej
I smōrdā nūzamatuši kai biernenš mōtis kliepī sepinej.
Pi mȳsu nōç
I cytu dzeivi sōç!
Tai bitá runōja, i kai lai naīkārdynoj paț vabali tik skaista runa!
Tod i vabaleitá muna,
Lai gon nu graulis gryuts bej škiertīs,
Pi cīneigōka dorba nūsprīž čartīs
I skrīn ai bițom leidz,
Bet tūmār beigōs graulī sovu dzeivi beidz.

*
I cylvākim taipaț aizvīnam rībeiga ir patīseibys saulá,
Kod pīradș jys ir rakņōtīs tik tī, kur graulá.



EZELI  ZVIERU  PADŪMĪ
Kod seņōk ļovs par zvierim vaļdäja, tod ezeļus pi dorba lyka. 
Tá ŗaizi gadäjäs, ka ļova vara kryta,
A ezeli cīž lelā gūdā tyka,
Kod nōcá vara cyta.
Reḑz, vuškys jūs par sovim delegatim syutäja iz apsprīdi pi upmalá, 
Zam kupla ūzula, 
Kur zvieri sanōcá nu vysom molom, 
Nu sātom, mežim i nu olom, 
Lai sovā storpā pōrrunōț, 
Kai zvieru vaļsti dybynōț 
Iz jauna pamata. 
A kas nu augsta omota, 
Kod ezeli, kai bejuši, par ezelim i palyka. 
Kod cytim zvierim padūmī i cīneiba, i gūds, 
Tá, verīs, ezelim tik kauns i sūds. 
Jo lūpenš muns voi nu kam īspärá, voi auzōs ībryda, 
Kur jam ai stuti saiminīks par sōnim kuļstäja; 
Voi otkon - cyta dōrzā īleida,
Ka zemnīks, mītu pagivș, tai ezelám par gūrnim zvanäja, 
Ka vysā dōrzā skanäja, 
Jo, gūdā tykuši nu aizgolda, 
Pavysam ezeli niu palyka bez savoldys 
I tō tik gaidäja,
Kod auzu kuli jīm zam purná nūsvīdá. 
Tam laikam cyti zvieri nūsprīdá, 
Lai sovu vylnu glōbț, ka vīnom vuškom vylna cierpama.
Par vuškom, kas jūs syutäja, 
Tai ezeli i pīmiersa.

*
Cik dažu ŗaizi ezelim šam leidzeigi ir ļaudș,



Kas brāc i sauc:
»Tam naticit, tys napraša, tys ļauns!
Tik máș ai zaltu vysus apbärsim,
Nu vōrgim izglōbsim!«
A pazaver iz dorbim - teiri kauns!
Deļ cytim prōta nav, deļ sevá gudri slauc.



DIV  BRŌLI
Divi brōli ilgi škierti dzeivōja.
Tam beja saimisteiba sova
I labi bogota,
Tam otkon sova,
Nikas, ka naboga, a gūdam peļneita.
Vīns cyukys audzäja,
A ūtrys cyukys īneida i kvīšus säja.
I, cikam upá brōļus škeira,
Jī obi
Storp sevi beja sirsneigi i lobi,
Vīns ūtru stypri mīļōja i cīmā saucá.
I brōlș pi brōlá lobu prōtu braucá;
Voi beja kōzys, krystobys voi cyta kaida mīlasts taiseita,
Jīm beja dzeivá kūpā saisteita.
Nu, vōrdu sokūt, brōlș bez brōlá sūlá naspärá
I ļaunu liktini, i prīcys sovā storpā daläja,
Kai varäja,
I beja taidi draugi
Kai ocuraugi.
A ŗaizi gadäjäs, ka upá izkolta i brōļu saimisteibys savīnōja.
Gon, prūtams, tys jau beja lela laimá,
Ka brōli beja niu kai vīna saimá!
Tik tei jīm beja nalaimá,
Ka bogotōkīs brōlș niu cyukys brōlá kvīšūs salaidá,
Kas brōlám kvīšus apädá
I otkon brōļus izškeira.
I nu tō laika brōlș pi brōlá vairs kōjis naspärá.



Oskara Norīša zeimiejums

DARVINISTS  I  ORANGUTANS
Väļ cikam cylvāks nabeja tai naprōteigs i ļauns,
Par lūpu pīzazeiț jam beja kauns,
I sovu vītu radeibā jys zynōja,
Kū Dīvs i ticeiba jam rōdäja.
A kai tys nūtyka,
Ka cylvāki par lūpim palyka,



Tū pastōstäs jums muna pōsoka.
*

Kaids darvinists - voi jauneklis, voi dāds,
Kam dzeivī nabeja nikas vairs svāts,
Kas naatzyna ticeibys, ni Bazneicys, ni Dīva,
Ni ari tō, ka ļaužu pyrmīs dzymdynōtōjs Odums ir i Īva,
I tikai dažim blienim ticäja,
Kū mītiņūs i groša brošurōs jam stōstäja,
Ka cylvāks radeits ir nu lūpa,
Storp lūpim sovu rodu vaicōja.
A tai kai lōcș ir pōrōk naveiklys, a vylks ir ļauns,
I pīzazeiț ai cyuku rodūs beja kauns,
Tod, nūzastōjș klōt pi sprūsta treilinim,
Kur ōksteidamīs mierkačș grīzäs kiuliņ kiulīnim
Voi lākōja nu gradzyna iz gradzyna,
Jys orangutanu par sovu vacū tāvu atzyna.
A kas gon nazyna,
Kai lepneiga ir suga orangutana
Iz sovu augstu dzymumu!
Tod dusmōs izsoka jys darvinistam taidu sprīdumu:
»Draugs! sokūt taisneibu, táv taida lūpa doba,
Ka i deļ orangutanim nu tovys radnīceibys nabȳș nikō loba.
Kai tu, deļ taidim kumelim
Ir vajdzeigs vaicōț vacū tāvu tik storp ezelim.«



BITIS  I  LAPSINIS
Kod atīt pavasarș, nu saulis liekšonys leidz pošim mikrieslim
Pi dorba beja bišu kūks
Kai mūks pi pōtorim.
Ikvīnai biteitái sovs omots beja lykts:
Kas zīdā staigōja,
Lai beja laiks voi lobs, voi švaks,
Kas otkon bārnus aukläja,
A kas nu naidinīkim bišu strūpu sorgōja.
Nu, vōrdu sokūt, dorbs jōm kyusäț kyusäja.
Par tū i gola nabeja jūs monta krōjumam.
Nu poša galvgalá da kōrgalám
Tī beja pīkrauts šyunu sōrts,
Kai maizis zōrds,
Nu kurom soldons medenš tácäja,
I bārnu dzīsmis strūpā caurom dīnom skanäja.
A ŗaizi bitis apklusa i sanyka:
Jōm mada pītryuka.
I kaida beja īmeslá?
Ŗaiz bitis strōdōț pōrstōja i napiļdäja sova omota,
Kod lapsinis jōm īmáļsá,
Ka itai sevi dorbā bendäț teiri grāks,
Jo kukainim niu asūt nūlykts tikai sešu stuņžu dorba laiks .



EZELȘ
Storp ļaudim bīži sazatikț ai veirim godōs,
Ka cyts i vuiceits ir, i drūss,
I augstā omotā, a kluss
I nazaplotōs;
I otkon cyts, kas tikkū skaita grōmotā,
Tai brāc par sovu spiejeibu, ka ļūti gudrys rōdōs,
A tukšs
Kai izlaupeita sānola.
Jo naticit, tod pakļausit, kū stōsta fabula!
I tai as sōkšu niu.

*
As nazajemūs apgolvōț, tam bȳș voi gods, voi div,
Pi vīna saiminīka beja ezeleitș.
I augumā nikas, i labi izturāts, i kai deļ ezelá paț dīsgon gleits.
I, līkās, ezelám kō tī väļ vairōk vajdzäja?
A nā! Jo ezelám kas protu dūș,
Lai kluș?!
Jam leidzeiga nav muļkeibā!
Ar lopsu gudreibā,
Kai i ai ļovu styprumā, reḑz, sazaleidzynōț jys gribäja,
Sáv slavis vaicōdams.
I tai, kod atīt reits,
Väļ cikam cyti guļ, muns ezeleitș,
Sáv ásti pacaldams,
Iz mežu rikšōja
I, purni gaisā izsliejș, nu vysys reiklis tai tī maurōja,
Lai zvierim parōdäț,
Ka jam ir ļova spāks,
I prota nabiednīks tai bolsu meiț,
Ka mežā īzastōja teiri sodoma i grāks.



Treiș vylks, treiș lōcș, treiș zvieru lelveiri,
Treiș tī, kas dorbūs nateiri,
Treiș vysa vilgzne moziņku,
Klōt sajusdama sovu kieneni.
Īt mežā streidi, bōršonōs:
Kur vaineigam bȳș glōbšonōs?
Par laimi lopsai prōts; jei, sajāmusá drūsumu,
Īt pazavärț ai pynkaini, kas tī par breinumu.
A drūsīs ausainș muns niu patș iz sātu aizbāga,
Kur saiminīks ai pōtogu jū klāvā īdzyna.



STRODS
Pi stroda auga strods,
Jam nabeja väļ gods,
A taids táv gudrinīks
I dzīsminīks,
Ka vysi putni breinōjäs
I sovā storpā runōjäs:
»Kas strodu taidu gudru dora?«
Jo kur tik zemnīks ora,
Tī strods pa vogu pakaļ staigōja
I tōrpus tī nu zámis lasäja,
Lai maizá lobōk aug.
Voi otkon, raug!
Jys oupom dōrzā dzīdōja ai laksteigolu leidz:
Tá dzīsmi sōc,
Tá beidz,
Tá otkon sōc
Muns strods.
I vysi strodu teic:
»I stradenš lobs,
I stradenš gudrys tops!«
Ka prīcōjäs par strodu vysa strodu saimá,
Ka saimái taida laimá.
I teišam strods
Kai četru klašu mōceklis, kam pīcpadsmytīs gods,
Väļ runōț īzavuicäja
Nu zemnīka,
A taids niu lepneigs palyka,
Ka tikai runōț gribäja
Kai profesors:
Taids jymā īzamátá gors.



A loba cik? Nu laika tō strods dorbu pīmiersa,
I stroda dzīsmis apklusa,
I stroda strods vairs naklausa,
Tik vysus putnus runōț stota,
Cik patș nu laužu runys prota,
Ka putni strodam tikai breinojās
I smäjäs.
Tai beidzá stradenš muns ai tū,
Ka padzyna nu pereklá strods vacīs jū.

*
Kū stōsta pōrsoka, šei īraža na tik storp strodim, 
A godōs i storp vysaidim oratorim i puisānim nu jaunim godim.
Kod eistyn vuiceits veirs,
Kam prōts nu kaisleibom i aizsprīdumim teirs, 
Ka pavaicoj tu jō,
Kū jys nu pasaulá i dobys nūslāpumim zyna, 
Tod jys táv atsoka, ka nazyna nikō, 
Voi tys, kū zyna, ir tik nīka drupona. 
A puș-vuiceitu jaunekli 
Voi samaitōti veceli, 
Kas poši napraškys, 
Tī līlejās, 
Ka vysu zyna, 
Kō eistyn vuiceits nazyna nikas.



ŌPSȘ,  LOPSA  I  EZȘ
Jau cylvākim nu myuža laikim taida doba,
Kod patș jys malns
Kai valns,
Tod ai pi cytim naráḑz nikō loba
I dūmoj tai, kū vairōk cytus apsvaidäs ai dublim,
Tū teirōks bȳș jys patș.
Voi itei īraža ir pajymta nu zaglim,
Kas svešu montu raun
I tod iz cytim bļaun,
Tō nagrybu ni apstreidäț, ni apgolvōț.
Deļ skaidreibys as sōkšu lobōk fabulu jums darynōț.

*
Ar lopsu sylā sazaticș, ōpsș jai soka:
»Nu, pakļauș, kūm! Voi nav šei līta troka,
Ka mums i mežā mīra nav,
Kur cylvāki iz mums ai sunim stūda,
Lai zvieri zvierus rej i kūda,
Kod cyti lūpi dzeivoj sáv
Kai kačș, pa taukim cīmūs!
I kas tī loba jymūs?
Tik tyvōk pazaver, jī pylni bliedeibys:
Aiz jīm ni sadereibys zvieru storpā nav, ni drūšeibys.
Máș jimsim, pīmāram - nu kas par labdari ir sunș,
Kō mums ir jōzasorgojäs kai gunș?
Gon ļaudș soka: jys mums sorgs.
A pazaver, kaids plieseigs jys, kaids zaglis i kaids borgs!
I, ka kod nūzūg, tik par tū,
Ka saiminīki boroj jū.
Tai tōļōk jymdami pa ailái i pa celám,
Máș runōsim, cik gon tō prōtená ir vuškenái i telám?



Voi jūs ai tevi, kūmeņ, varom leidzynōț,
Kur táv taids augums slaids i tykums skaists, i prōts ir dūts,
Ka var ai kienenim pi vīna golda sādynōț?
Tok kotram zvieram draudzätīs ai tevi ir vyslelōks gūds,
Jo tu i mozam bārnam naaizrībsi,
Na tik nu sveša monta nikō napajimsi.
A pazaver, kaids celäs postors sūds,
Kod izgaist kaida vysta!
Kai vysi brāc i klīdz, ka tei ir lopsys systa!
I lopsa bliedeiga, i lopsu vajag giuț!
Nu sok, voi zvierș kaids napaiedș var bȳț?«
»Kū jau par mani, kūm! A jimsim cyuku,« lopsa ōpšam soka,
»Cik jei ir nateira i kaida nu jōs smoka!
A vysi tikai ōpsi lomoj:
I smirḑ kai ōpsș, i ōpsi sunim dzonoj.«
Cik ilgi ōpsș ai lopsu bȳț tai mäli skolōjuši,
Tū parádzäț nav īspiejams nivīnam drūši,
Ka ezeitș nabȳtu nu kryuma izleidș
I tai jīm saciejș:
»Gon jiusu runa taisneiga
Kai žydam rublis mokā:
Storp zvierim nav jums leidzeiga
Ni tykumā, ni smokā.
Tik vysa nalaimá, vīns moziņks malnumenš,
Ka lopsai lopsys tykumenš
A ōpšam ōpša smoka.«



KRYLOVS  I  CYUKA
Kod vysā pasauli Krylovu augsti slaväja,
Kai skaista ir ik kotra itō dzīsminīka fabula -
Storp jōm i tei, kur cyuka saknis rūk zam ūzula,
Tod cyuka breinōdamīs tik ai ausim kratäja
I sacäja:
»Nu, ir tīm ļaudim prōts kū augsti daudzynōț,
Kod cylvāks tys i itō naprota,
Ka kūkam sakná aprokta
Var kūku tikai kuplynōț!
A jys maņ pōrmátá, ka as tū grybūt koltynōt.«

*
Tai daža grōmota voi kritika,
Kas pylna sofisma
I izstrōdōta nav pec logikys i patīseibys lykuma,
Ir kaiteiga
I cyukys sprīdumam šam leidzeiga.



FILOSOFS  I  CYUKA
Storp ļaudim pasaulī ir dīsgon taidu veiru,
Kas roksta bīzys grōmotys i, līkās, pasnādz zynōtni jums teiru,
A, ka tei zynōtná nav pasmalta
Nu patīseibys olūta,
Tod atrassi tī tikai blienis, kas nasiļdej,
A kviepej tik i sirdi sapyudej,
Kod sirdș i gors kam atsola.
Tū skaidrōk rōdäs jums šei muna fabula,
Kai dažs lobs vuiceits naráḑz tō, kas ir zam daguna,
A gudri paušās cytim īstōstäț, kō patș jys nazyna.

*
I tai! kaids filosofs voi dobys zynōtnīks,
Par vōrdim streidātīs mums bȳtu gluži līks,
Voi obi kūpā,
Kas sovu idealu rádzäja tik lūpā
I Dīvu zaimōja,
Jau ilgus godus gudrōja:
Kai zynōtniski pīrōdäț,
Ka cyukys zámeiti arț mōcäja?
Kū rádzādama, cyuka itai filosofam sacäja:
»Máș zámi arom kotru reit
Pec Dīva lykuma.
Šei līta mȳsim seņ ir zynoma
Bez tovom grōmotom
I runom oplomom.
A ka táv patyka tai cyuku pagōtná,
Tod tu mȳș pavuici, kū soka zynōtná,
Caur kū gon cylvāki par cyukom palyka?«



KAČȘ  I  PÁLÁ
Gon laikam tam jau seņu-seneji ir godi,
Kai kačș nu meža izbraucá
I lūšs jam medäț mežūs aizlīdzá,
Lai gon ai lūsi kačam vystyvōki ir rodi.
Bet tys ka kačam medeiba ir īdzymta
I dīnys porceja nu saiminīka plōni nūlykta,
Tod runceitș pális giustäja pi meža molys,
Bet taidys nūvōrgušys, moziņkys i vōjis,
Kod žurkys orūdūs pa maizi doncōja.
I nu, kod ŗaizi páleiti kačș nūgiva,
Jei itai runčam runōja:
Par kū tu giusti mȳș,
Kas ļaudim maizis napūstom,
A nagiusti nu mȳsu mōseicom?
Mums dzeivá tai kai tai ir gryuta:
Tak dzeivojom máș tik nu tō, kū Dīvs mums syuta.
A kačș jai atsoka:
Par tū ka žurkys kūž,
I draugūs ir ai mums
A, giusteidami jiuș,
Máș saiminīkam dorbu parōdom.



ZVIERU  TĪSA
Nu kaida zemnīka
Vylks zyrgu nūčōpá
I tod, pec nūrunōta leiguma,
Jys sunim suņu daļu atdává.
Ka vylki zūg,
Tī nav nikaida breinuma!
Tik breinums beja tys,
Ka vylks ai sunim draugūs sazalyka
I vysu daräja,
Kas viņ jam patyka.
Par taidu suņu bliedeibu i vylka nadorbu
Pi vierša syudzātūs zyrgs gōja,
Nikas, ka klyba beja kōja
I gūrnim mola īplāsta.
A viersș, kas sunim vairōk ticäja,
Pi ezelá jū syutäja,
Jo līta šei jam lykōs pōrōk saregžeita.
I ezelș, nagrybādams lītu ilgi vylcynōț,
Pa agram pīzacielș nu reita
Pi sevá lyka vysus aicynōț
I ausi pīškībș,
Tys sōcá vylku pratynōț:
Voi teišam taisneiba,
Ka táv ai sunim draudzeiba,
I zyrgu saiminīkam zogi,
Kū runcș ai ōzi rádzäja,
Tys tikai runča bliedeiba
I ōža muļkeiba,
Tai vylks jam atsoka.
Kai runcș, tai ōzș, — jī obi



Ai zyrgu kūpā tieveni ir lobi! 
Runys tu pakļauș munys 
Kū tei táv pīrōda,
Kai līta nūtyka.
Kod runcș zam klietș patș pális giustäja, 
A bōrzdainș zyrgam auzys izädá.
Tod zyrgs aiz dusmom aptroka, 
Caur mani skrīdams, patș sáv gūrnu īpläsá.
I itai trokōdams, maņ kōju-storpā patyka.
Kū klauseidamīs, ezelș beigōs nūsprīdá: 
Ka vylka bliedeiba i draudzeiba ai sunim
Nav pīteikūši pīrōdeita,
I zvierus mōjōs atlaidá,
Kur vylks ai sunim zyrgam ōdu nūpliesș.

*
Tai dažam pilsūnám ir jōmoksoj ai sovu ōdu, 
Ka īzadrūšynojās syudzätīs par sovu bādu.



ŪZULS  I  BOKA
Zam sierma, sylnom apauguša ūzula,
Kas dzeivī daudzi auku pōrspäja,
Par nakti boka izauga.
Jei beja sienș kai sienș:
Iz tīva kōtená
I taida vōjiņka,
Kai sok, deļ kūkim teiri blienș!
A taida lepneiga
I skaudeiga,
Ka īzadūmōja paț ūzulam topț leidzeiga.
Tod, golvu izsliejusá, sacäja,
Kod ūzuls dusmōs vieja lopys kratäja:
»Voi reḑz, kai zorus izplätá
I cytim gaismu aizsádzá!
Kai cyti niu lai aug?«
A ūzuls mīreigi jai atmátá:
»Auḑz, beceņ, auḑz! Deļ tova auguma
Táv pītikș munu lopu byruma!«
I raug! par dīnu, ūtru boka sanyka
I iznyka.

*
I dzeivī ir tei poša īraža. 
Cyts patș pi dorba naveiža, 
Lai dīszyn kū jam ļaun. 
Jys tik iz cytim vaini kraun 
I tod, kod monts jam nagryb augț 
I slavá ļaudīs plaukț.



ZYRGS  I  EZELȘ
Pa ceļu gōja zyrgs, i vajag jam vazumu pret kolnu vásț.
Zyrgs beja eistyn lobs,
I aršonā, i braukšu izraudzeits,
A ceļš i gryuts, i dūbjom izdauzeits,
I vazums beja smogs,
Kur beja īkrauta,
Kai soka, vysa saimisteibys īkōrta.
Tod vazums zirdzeni gon sōnim styumá,
Gon atpakaļ jū raustäja,
Gon vazumu iz kokla gryudá,
A zyrgs iz prīšku drūši čōpōja
I naatlaidá vazuma ni sūlá.
Jam sūplok ezelș rikšōja
I zyrgu lomōja:
»Voi itai vazumu kas vad?
Kai viezș tu rōpoj!
Tys veļti maizi ād,
Kas itai saiminīkam kolpoj!
Kod maņ kas saiminīka montu dūtu,
Gon rádzātu, kai as tū vylktu!«
Kū klauseidamīs, saiminīks jū zyrga vītā aizjiudzá,
I kas nu izgōja?
Kod ezelș vazumu vásț raudzäja,
Tod vazums ezeli zam kolna vylka,
A ezelș tikai maurōja,
I, atpakaļ tū stumdams, apleik gōzá,
Ka beigōs montu grōvī īgōzá,
Kur vysys saiminīka lītys sabyrza.

*
Šei pōrsoka



Mums itū skaidri nūsoka:
Na tī spiej tautys dorbus veikț, kam plota mutá,
A tī, kam dōvyna ir dūta.

VYLKS  I  VUŠKYS
Pi vuškom vylks par draugu beja īzazadzș.
Gon na deļ tō, ka vuškom lobu gribäja;
Jam vušku galá ryupäja.
A tai kai vylkam mäleitá ir meiksta
I vuškom prōtenš eiss, tik pīrá seiksta,
Tod vuškys vylkam ticäja
I borim pec jō pakaļ staigōja,
Kod jys tōm zalta kolnus sūläja.
Tik itei draudzeiba ai vylku
Ļūt dōrgi vuškom moksōja.
Jo izarōdäja par laiku,
Ka kotru nakti kaida vuška pazuda,
I vylks tik purni laizäja.
Kū rádzādamys, vuškys cyta cytai sacäja:
Voi līta šei mums seņ nav zynoma,
Ka vylki spolvu mat, a namat tykuma?
Tod gonus pasaucá,
Kas vylkam ōdu nūmaucá.



ŽOGOTYS  I  LAKSTEIGOLYS
Ka vysom putnu škirom,
Nu moziņkom da lelom,
Ir sova volūda,
Kas gon tō nazyna,
Kai ari tō, ka vysys putnu volūdys ir lobys,
Pec kotra putna dobys.
A ŗaizi žogotys,
Kas cīži runeigys,
Ir gribiejušys dzīdōț tai kai laksteigolys,
A dzīdōț vysai vōjis,
Tod nōkušys pi sliedzīná,
Pec reita iedīná,
Ka itam tikai volūda jūs vaineiga:
I naskaista, i naboga,
I tōpēc vajagūt jū kuplynōț ai jaunim vōrdim,
Kai tys ir laksteigolom, ceirulim i strodim,
Nu, i pec cytu putnu vōrdu parauga.
Kai dūmōts, dareits!
Nu zeiļom jāmušys jōs vōrdu »dzeile«,
Nu seilim - »zveile«,
Nu vōrda - cōli
Jōs darynōjušys ir vōrdu »ōli«,
I jauna volūda jōm gotova
Tai dreiž kai gonam lyuka apova.
Nu, prūtams! tī väļ navā nikō ļauna,
Ni ari kauna,
Ka žogotom tei volūda niu palyka ļūt bogota.
A tei tik beja nalaimá, ka pošys žogotys niu cyta cytys naprota,
Kū runōja.
A dzīdōț tai kai tai i tagad naspäja.



Kū radzādama, laksteigola tai jōm sacäja:
»Kam vaini mekläț, mōseicys, pi volūdys,
Kod pošom tryukst jums dzīsḿu dōvynys!«

*
Tai mȳsu laiku dažu dzīsminīku dzīsmis, 
Kas jaunim vōrdim puškōtys, 
Máș škūrstom, vōrstom šai i tai, 
A saprasț navarom nikai.



LŌČA  LYKUMS
    Lōcș, lelu mežu īpašnīks
    I zvieru vaļdinīks,
    Pec brīža galis slōpdams,
    I lykumeibu glōbdams,
Lai napaskaita jō par bendi, ni par kausli,
Deļ zvierim izdává nu sevá bausli,
Kas itai skanäja:
Jau vaci ļaudș tai runōja,
    Kas sunám ásti pacálș,
    Ka patș jys nacálș.
    Tys pīrōda, ka zvierim vajdzeiga šei līta,
    Kū līcynoj jau poša ástis vīta.
A kai var ásti pacálț sáv,
Kam ástis nav?
Tod dzili pōrdūmōș tū, ka daži zvieri staigoj sáv bez ástis,
Caur kū var tikai īzaļaunōšona rastīs,
    As dūdu breiveibu pi tīsys taidus rauț
    I kauț.
    Tod kōvá brīžus niu i lōcș, i daža zvieru plykota
    Iz lykumeibys pamata.
Tik žāl, ka šymā lītā lōceitș naparádzäja,
Kū vajdzäja,
Ka lykumeibai taidys gryuteibys var rastīs,
Ka lōcș i patș bez ástis.

*
    Ka grybot fabulai šai morali jiuș zynōț,
    To kū tī ilgi runōț:
    Bez lykuma nav īspiejams ni dzeivi īkōrtōț, ni saprasț,
    Bet ari nataisneibai lykumeibys padiekli var atrasț.



VYLKA  OSORYS
Vylks, īraudziejș ŗaiz suni Pynkaini,
Kai tys ap kaulu strōdoj,
Iz lopsu sauc: nu sokot, ļauteni,
Voi taids par myužeibu kod gōdoj?
    Jam tik rauț
    I kauț,
    Kas īkreit nogūs,
    Jau taida īraža ir suņu rodūs.
Baiș, kūmeņ, padūmōț,
Cik navaineiga ašná guļ iz suņu sirdș!
A lopsa jam: par suná nadorbim máș varom kotrys drūši līcynōț,
Tik, kūm, tu nūslauk ašná laseitis, kas táv iz purná mirḑz.



SLONS  I  GUNȘ
Nu pōsokys tu daudzi navaicoj, kod beja kas, i kur, i kai,
Gon tō, ka ŗaizi beja tai,
Ka zvieri izlasäja slonu
Par sovu kieneni i gonu.
Gon slonu ciltș ir gudra.
Bet i storp slonim lōgim godōs tai, ka daža gaļvená nav vysai 
spūdra.
I tai pec mieneša voi ūtra
Dūd zini slonam sunș,
Ka mežam pīlaista ir gunș,
Nu kō var nūsvilț vysa zvieru mōja,
Ka gunái atļauț spraksteidamai tōļōk īț kai gōja.
A cikam nav väļ līsmys,
Tod ari mežam nadrauḑ pōrōk lelys brīsmys,
I vīglai guni dzäsț,
Tik tivleņ vajaga pi dorba īț
I iudini, kur vajdzeigs ir, līț.
A slons līk cyukom skaidys gunī täsț,
Lai guni dzäsț.
I tai kai jam šys dorbs, kai apzaīț ai guni, beja svešs,
To nūdaga i mežš.

*
I niu, kū pușleidz paslāpti jums stōsta pōsoka,
Tys atklōti maņ jiusim jōsoka:
Ka gribi ļaudīs sadereibu taisäț,
To nadreiksț īnaidu storp ļaudim kaisäț,
Taipaț kai nadreiksț skaidys gunī täsț,
Lai guni dzäsț.



DRAUGI
Ai Doni Tonș,
Ai Toni Donș
Nu myuža laikim beja taidi draugi,
Kai ocu raugi.
Kur beja Donș,
Tī drūši atrasț varäja i Toni,
I otkon, ka kur beja Tonș,
Tī satikț varäja i Doni.
Donș paleidzäja Tonám zyrgim meiț,
I Donám paleidzäja Tonș, kai grūzus peiț
I naudu grūzā krōt ikkotru reit
Jī daläjäs ai tabaku nu vīna repá,
I kūpā gōja pōrkōsōs pi Berná, Bená, Oduma voi Zepa.
Kod Donám beja dzyra, mada puds voi ols,
Jys aicynōja klōt i Toni,
I kod pi Doná dzyrom beja gols,
Tod obi gōja jī iz Toni.
Voi beja bäris, kōzys, krystobys voi kaidi gūdi čupā,
Jī obi beja kūpā,
I tai cyts cytu mīļōja,
Ka myuža draudzeibu vīns ūtram sūläja.
A ŗaizi gadäjäs jīm sazapläsț ap smylgu voi ap vacu tāvu vogu,
I verīs niu, kai apvylka ai īnaidu i draugu sirdș kai ai rogu.
Īt draugu storpā streidi, bōršonōs,
Paț kaušonōs.
Dzan Doneitș advokatam kumeļu pa ceļu,
A Tonș dzan teļu,
Donș syudzīs palatā,
Tonș senatā,
I tīsu sōc nu jauna,



Ka nasaskaiteisi, ni saprassi tō vysa ļauna.
I beigōs nūgōja i Donș, i Tonș ai vāzu ubogōț pa rūzu,
Kod kotrys beja tīsā tukšōjș sovu naudys grūzu.

RUPUCȘ  I  KAČȘ
Ai kači sazaticș pi pakša, rupucș vaicoj: 
«Par kū ap kačim cylvāki gondreiž ka doncoj 
I meilynōdamīs pa mugoru jīm glōsta, 
Kai prusaki nu ustobys mums stōsta,
Kod rupučus i syt, i trockoj, 
Kas jīm nu kōpustim i myusenis, i tōrpus volkoj?
Voi na par tū, ka kači jīm i kupreiti, i ásti slaista?» 
— O, nā! Jam kačeitș atsoka. Par tū ka kači gūdu prūt i pális giusta,
A rupuči tik nalobuma sulu laista,
Ka kas jūs rūkā pajem.
Tu maņ šōs atbiļdis par ļaunu najám.

*
Tai i pec dažim cylvākim tik dubleiši i smoka palīk, 
Kur viņ pi dorba čerās jī voi dorbu aizteik.



CELÁVEIRI  I  SUNI
Pa vokoram div celáveiri čōpōja iz mōjom,
Vīns postolōs, a ūtrs bosom kōjom,
I plaši sovā storpā līläjäs ai montu,
Cyts cytam teikdamīs, par mani, brōleiț, bogotōks nu nabȳsi jau 
gon tu.
Bet itai runojūt, jīm vajdzäja caur sādžu īț,
Tá nu zam vōrtim izskriejș sunș iz celá-veirim īsōc rīț,
Pec vīna ūtrs, trešs, i saskrīn vysa suņu viļgzná,
Cyts kaukoj, kveļkst, cyts dusmōs krōc i, zūbus atīzș, jīm īkūsț 
rauga,
Ka vīns nu celá-veirim tyvōk mīdzās jau pi drauga
I, zámī pīleicș, sáv meklej akminá voi vāzys,
— Jo kai par nalaimi väļ pošulaik tī sunim beja kōzys. —
A ūtrs mīrynoj: Kam mums ai sunim kautīs īț;
Dūḑ sunim rīț!
Ai akmini tu suņus tikai kaitynōsi,
I sevi nūkomōsi.
Lai suni rej,
A tu sáv sovu ceļu áj. 
Maņ suná doba labi zynoma.
I patīsi, jīm ejmūt, suni paräja i nūryma.

*
Tai meli, skaugi, ļaundari ka kaidu ŗaizi īsōkș rīț, 
Tu vari mīreigi pa sovu ceļu tōļōk īț; 
Nu īsōkuma jī kai suni tevi apstōș, 
A parīș kaidu laiceņu i tevi atstōș.



R. Tilberga šaržs

REFORMATORS
Ka maloj cylvāki, tys ļaudīs parosta ir līta, 
Bet ari malym ir sovs mārs i sova vīta, 
Jo cytaidi jī pošu meli čer 
I kai ai reiksțom per.

*
I tai! Kaids reformators
Voi vīnkōršs provokatorș,
Kam patyka leidz dīnys vydam guläț
I tūs, kas tyka jam zam rūkys, smuläț,
Kas nasmōdä brandīna, ni ols,



Tai beja ŗaizi īzadūmōș, ka ticeibai jau pīnōk gols.
Tod, atsasiedș ai kaimini pi gaļdená,
Jam sōka syudzätīs: »Oi! Nanas vairs ni muna sirdș, ni gaļvená!
Tik, kūmeņ, padūmoj! Ļaudș atklōj sapuļcis i bīdreibys
Bez atļōvis i svieteibys,
Kur päčōk runoj jī pa taidom vītom
Par svātom lītom.
I otkon cytur dzeļža celá bufetūs
Säḑ veirīši i máitīši, kas briļōs, capuŗōs, kas zeida lokotūs,
Ar čaja glōzjom prīškā
I pumpej tū tik īškā,
Kas gūda cylvāku var jau na tikai kārdynōț,
Bet ari īļaunōț.
I, lai šū ļaunumu kai vajdzeigs izlobōț,
Jys īsōc reformu storp ļaudim sludynōț,
Ka tys ir valna spāks
I nōveigs grāks,
Kod cylvāks guļ bez gausa,
Pec tō, kod gaisma ausa;
Kod iudini nu olūta bez kausa dzer
I dīgu odotai ai kairū rūku ver;
Kod dōrzā stōda pučis
I sunám pasnādz iedīni nu sučis.
Ka taida reiceiba
Tok skaidri līcynoj, ka itá nikas cyts vairs nav kai jauna ticeiba.
Ļaudș klausōs jō, kas breinojās, kas lokstōs
I pavaicoj: kō šys ai ticeibu tai ōkstōs?
Par laimi gadäjäs, ka kūmam dareits beja ols,
Ai tū i reformacejai tod dareits beja gols.



PAKLAUSEIGŌ  SAIMÁ
Kaids saiminīks pi sevș beja īaicynōș kaimini iz gūdu:
Jys grabäja jū pacīnäț ai skrūzi ols i cyukys galis bļūdu,
Bet ari parōdäț, kai jys par saimisteibu gōdoj
I saimá kai jam strōdoj.
Tod, nūzastōș pec maļteitis, kur dōrza molā oka,
Jys kaiminám tai soka:
Kur atrassi tu taidu laimi
Kai lobu saimi?
Cyts táv iz sovu rūku dorbā skrīn,
Cyts otkon kai pa mīgim brīn,
I, kod jū bar,
Váļ napraška táv vōrdu pakaļ kar.
Bet as ai sovu saimi varu pazateikț,
Ka tei mōk dorbu veikț.
Tik pazaver iz munu dryvu!
Voi atrassi kur cytur tōļ voi tyvu,
Jau nasoku, ka lobōku, a taidu pošu kōrteibu?
«Nu, tai jau gon!» jam kaiminš atsoka ai viļteibu.
«Tik pasoki, par kū leidz celim pļauti rugōji,
I tī, kur sīns, tī krauti ari knutōji;
Par kū, kod cyti maizi kuļ,
Pi tevá strōdnīki väļ guļ,
Kod gaisma seņ jau ausa?»
Tys nav nikas! Par tū jī mani klausa,
Lai līku jīm voi spļauț iz kū, voi staigōț rōpu.
«Gon tai!» jam kaiminš atsoka. «tū manieju, kod tovā ustobā par 
slīksni kōpu.
Tik as táv saceišu: kod rōpu staigōț līk, lai saimá lobōk naklausa,
A dorbu padora i pataisa.»



MĀSLY  I  LABEIBA
Pi zemnīkim jau beja īrosta nu myuža laikim taida līta,
Ka māslym tikai dīndōrzā voi klāvā vīta,
Voi ari teirumā.
A ŗaizi māsly ráḑz, kai zemnīks vazumā,
Patș nūviļcș redeni nu sevá, apsadz maisu,
Lai izglōbț labeibu nu leita sausu,
Ka nasamierkst,
I päčōk ryupeigi tū nūlīk klietenī, lai naizbierst.
Tod māsly lelā skaudeibā tai atsasauc iz labeibu:
«Par kū tik jiusim ļaudș rōda taidu cīneibu,
Bet smōdej mȳs,
Kas borojom i tārpom jiuș.»
«Par tū,» tai labeiba tīm soka,
«Ka māslym, lai tu kur tūs liç, ir tikai māslu smoka.»

*
Pec itōs fabulys voi bȳș väļ pīrōdäț kam vajdzeigs,
Ka dažs lobs pasaulī ir māslu gubai leidzeigs:
Lai kur jys sovys rūkys dalīk,
Voi politikā, mōkslā, grōmotā,
Voi sapuļçōs, voi laikrokstā,
Vysur pec jō tik māslu smoka palīk.



LŌČI  I  KULTURA
Tū vysi meža zvieri seņ jau atzyna,
Ka lōčim lōču kultura.
Bet ŗaizi lōči nūsprīdá,
Ka vysim zvierim lōču kultura ir vajdzeiga;
I, lai tū cálț,
Tod vajdzeigs dzárț.
Ka lōči dzer, tys vaca lōču īraža.
Bet reḑz, kas iznōcá!
Pec taida sprīduma
Nu tyvō krūdzená
Div lōči, labi īreibuši, meža molā nūnōcá
I tī gon doncōț īsōcá,
Gon rācá,
I rōpu staigōja i lomōjäs, i bräcá,
Gon pakali, gon prīšku gaisā pacälá
I taidu traci mežā sacälá,
Ka vysi meža zvieri saucá:
A fe! A kauns!
Nu taidys lōču ciltș,
I itai sevi zamynōț!
A lōči dusmōs ryucá:
Voi tī kas ļauns,
Ka kulturu storp zvierim grybom veicynōț?

*
Ka kulturā ir spāks,
Par tū i runōț grāks;
Ka nabȳș cyta leidzeklá.
To slykta bȳș šei lōču kultura,



SULTANS  I  DERVIŠS
Kaids sultans, turku vaļdinīks,
(Par personu tá runōț bȳtu līks.)
Kam beja symti trejs sešys desmitis i pīcys sīvys,
Gon garys, eisys, rasnys, opolys, gon tīvys,
I kas vairs naprota bez jōm ni äsț, ni dzárț,
Ni kaidā cytā dorbā sūlá spárț —
Nu bairama iz haremu pi sevá īdams,
Pi celá molys īraudzäja vacu dervišu,
Aiz naspāka iz kaidys sīvīteitis rūkys atsaspīdušu,
Kas maizis lyudzās, bolsā klīgdams,
I sōka tai jū bōrț:
»O kauns! O ah!
Alli --Allah!
Kō tu nu tautys niu lai gaidi,
Kod poši derviši táv bezdīveigi taidi!«
I, tykumeibu glōbdams, lyka veci kōrț.

*
Jo itū fabulu ir paskaidrōț kam vajdzeigs,
Tam saceišu, kai dažs lobs pōtornīks ir sultanam šam leidzeigs,
Patș nōvis mīgā guļ,
A, pazaklauș, kai jys ap cytim mäli kuļ.



CYUKA  I  SILÁ
Nu silis tukla izaganiejusá cyuka
Grauž pošu sili tai, ka skrouksț i skombys loksta.
A pavaicoj, par kū? Voi bareibys jai tryuka?
Voi silī meiklis nav i sulys pylna loksta?
Kū maneidami, sunș ai kumeļu cyts cytam sōnus boksta
I soka:
»Avai, cik troka!
Lai kas zam smáceris jai dīszyn kaidu montu salīk,
Kai cyuka bejusá, tai cyuka jei i palīk.«

*
Kū stōsta fabula, tys i storp ļaudim tai: 
Lai dažam lobu dori dīszyn kai, 
A jys táv rūkā kūžās 
I väļ par tū iz tevá būžās.



MORALISTI
Jo fabulai ir vysu stōstäț ļauts,
Tod lai iz jū teik krauts
Tys naids,
Kod sevi jymā pazeisi,
Ka patș tu esi taids,
Kai itá redzeisi.
Tik pazaklausi!

*
I tai! Div ļūti gūdeigi i cīnejami veireli,
Cálț sazataisiejuši morali,
Ļūt ryugti sovā storpā raudōjäs,
Kai brīsmeigi ir krytīs ļaudīs tykums
I Dīva lykums,
I tai vīns ūtram syudzäjās:
»E, brōļ! Kas tagad eistyn Dīvam kolpoj?
Gon dažs iz bazneicu väļ laipoj,
A sirdī pazaver — tī tukšs kai izlaizeitā pōrneicā,
Lai gon jys patș stōv bazneicā.
Cyts līkās väļ i Dīvam dōrgs,
A kai tik tyvōk pazaver - voi palaidnis, voi progoreigs, voi borgs.
Tai, brōļ! Nav vairōk ļaužu, nav,
Tū soku táv,
Ar kurim varātu máș gūdeigi kod kūpā saīt.«
A, itai runojūt, jīm vajdzäja caur krūgu garum paīt,
Kur, augšōk celim sacālusá brunčus, mūza doncōja,
I verīs tik, kai obi moralisti krūgā sagōja!



ŌZȘ  I  VUCYNS
Ōzș, ganeidamīs labi kūptā pļovā,
I väļ na sovā,
Tū itai smōdäja pret vucynu i rōja:
Vairs gon tá naspárș muna kōja!
    Kas šei par zōli?
    Kū slyktōku i pasaulī tu vari mekläț tōli!
    Ni vīnys ryugtys lapenis tá nav, ni žogoru, ni kūka myzys.
    Kai taidu äsț var kozys!
Voi saiminīks nav muļkis bejș,
Kas tū ir siejș?
Kū, vucineņ, tu soki?
    As radzu, bōrzdaineiț, tu labi runōț mōki,
    A pasoki, kū esi īsiejș patș?

*
    I ļaudīs parosti tai dora:
    Jī smōdej vysu tī, kur poši nasäja ni ora,



ŌZȘ  I  DŌRZINĪKS
Par kū ļaudș zámis raja sūlātōjus mīdz,
Lai jī iz cytu raju dīdz,
I beistās jūs kai osokys,
Tam garys pōsokys,
Bet fabulā tū atstōsteišu eiši.

*
    I tai! Voi nateiši, voi teiši,
    Kaids kozu tievenš, ōzș,
    Caur sātmali leidz ausim dōrzā purni bōzș,
    Ar dōrzinīku īzalaidá taidā runā:
    Sok, kas táv napatyka dzeivī munā,
Ka maņ i kūka myzys paūsț nalaiḑ,
Kod bārnus teišam dōrzā salaiḑ,
Kas augļus ād i aplosa?
Bet bārni kūka myzys naprosa,
Tai dōrzinīks jam atsoka.



ZEMNĪKS  I  CYUKA
Ar spāku sajiemș rūkōs orklam rogu,
Kaids zemnīks nūsveidș dzyna sova dryvā vogu.
Jys beja eistīs meistars sovam dorbam,
    Jō lemesș orklam
    Kai iztacynōts tutyns grīzá rykom zámeiti kai maizi
    I ailī kraistäja voi drupynōja tū - kai kuru ŗaizi.
    Gon zemnīkam i dorbs, i dzeivá beja syura,
    Par tū jam vosor dryva viļņōja kai jyura.
I vysi, kas jam garum gōja,
Jū gūdam sveicynōja
I saucá sirsneigi: »Dīvs paleidz!«
Jam suplōk cyuka zámi roka
    I mātōjäs aiz skaudeibys kai troka,
    Ka jai nikaidys pyulis naleidz,
    Lai dīvpaleigu sajimț.
    Kū nūzavierīs kūrmuleitș, soka:
»Táv, cyuceņ, vajag acis rūkōs pajimț
I saprasț tū, ka strōdoj tu gon lelu šaļti,
A, kod nav lobuma nu tō, tod dīvpaleigu gaidi tu par veļti.«



VYSTU  SAIMÁ
Beja gailș i beja vystys,
Vysi lelys ciltș.
Gailám sákstá kai puș lōpstys, 
Vystom cakuly kai kryutș.

Čakla beja vystu saimá, 
Orōjs beja gailș, 
Vystom mīrs i vystom laimá, 
Boda nav jōm baiș.

Vystys lauku dorbus dora, 
Laiku paragūņoj gailș, 
Vystys zámi ecäja i ora, 
Sāklu säja gailș.

Väļ nav nūkoltusá rosa, 
Gailș pi dorba vystys sauc, 
Kaš ai kōjom, gryudus losa, 
Palāc, vōrpys zámī trauc.

Ka gryb zemnīks laiku zynōț, 
Nav jam vajdzeigs stuņdinīks, 
Pīnōk laiks, jam gailș sōc dzīdōț, 
Laiku nūsacäț jam nīks.

Drūsa beja vystu saimá, 
Varūnș beja gailș, 
Vystom mīrs i vystom laimá, 
Vonoga nav baiș.

Atskrīn vonogs, gailș par sorgu, 
Nalaiž jō pi vystom īț, 
Izslīn kryuti, golvu borgu, 
Sasyt spōrnus, čārc i dzīḑ.

Kikirikū, gaileitș rōjās, 
Kikirikū, brīsmys draud! 



Vanadzenám bailis stōjās, 
Vonogs bādojās i rauḑ.

A, kod varūnș drūss par māru, 
Tod i vystom pīnōk gols. 
Tikai verīs - na par garu 
Vystu bäŗom dorōs ols.



DŌRZINĪKS  I  VABALÁ
Ai grōbekli i lōpstu rūkōs
Kaids dōrzinīks pa dōrzu leikoj, mūkōs,
Gon zámi cylōdams, gon ecādams, gon leidzynōdams vītys,
Kur päčōk īstateitys rūtys
I rūzis, mogonys i jurginis, i mirtis
    Jam zīdäja kai raibīs puču dečș.
    Par tū i vysi dōrzinīku teicá,
    Tik vabalá klīdz šņōkdama: E, kū tys puču vecș!
    Kū lelu jys jums veicá?
I máș pa zámi prūtom itai raktīs!
I patīsi jei roka olys syltōs naktīs
Voi ari reita saulī,
Bet roka olys tikai graulī.



ŠPEKULANTS
Iz ļaudim ŗaizi beja izgōjusá taida slimeiba,
Ka sōcá vysi špekuläț
Ai preçom, gūdu, tykumu - kam kaida beja veikleiba,
Tik tōļ, ka cyrkūs klouni īsōcá paț ūlys däț,
    Kū rádzādams, kaids politikș,
    Jū sauksim vīnkōrši par Iks,
    Patș sevī sprīdá tai:
    »E, lai nu, lai!
Dažs dyžōjäs ai princypim!
Voi taidim tikț par ministrim?
Reḑz, cik nu prōtená tīm ir!
Máș īsim tī, kur vairōk škir!
    I nabogam, i bogotam
    Pa deputata omotam,
    Lai päčōk tikț par īriedni voi bankeri.«
    Bet tyka jys par kurjeri
I prīcōjäs, ka itai nūzabeidzäs lītys,
Ka napalyka špekulejūtīs bez vītys.



VABALÁ  I  ŪDS
Pa reitam izarōpōsá nu olys,
Pi ūda, taidim vōrdim grīzäs vabalá,
Kod pyutäs atsasiedș tys iz graulis molys:
»Voi zyni, kaida kibelá?
As grybātum ai viersi pazaraudzäț spākim,
Bet kai par grākim,
Nav zynoms maņ, kur vieršam spāks: voi rogūs,
Voi tik nogūs?«
»Lai nabȳș táv par ļaunu mynams,«
Jai soka ūds, »bet radzu, kūm, ka vierša spāks táv moz ir zynoms.
Iz rogim ūdi asmom symtim siediejuši jau -
Tī spāka nav!
Bet vieršam spāks ir ástī,
I daudzi beistamōks kai dažam zūbyns makstī;
Kod jys ai ásti pavalk,
Tod ūdu tyukstūšiom iz myužeibu zam sevá savalk.«



VYLKS  I  DZAGŪZÁ
»Ai dīvu, kūm!« tai dzagūzái vylks runōja.
»Kas gon tū dūmōja,
Ka tá tai suņu dauḑz
I taidi ļauni ļaudș!
I cylvāki, i sunș
Tai plieseigi kai gunș.
Lai eņgelá táv bȳtu doba,
Ar jīm tá nasagaidäț nikō loba.
As veļti mīra gaidieju -
Tik laiku zaudieju;
Tá ļaunu tik par kotru meļš.«
»Iz kureini tod, kūm, tovs ceļš?«
»As ejmu, kūm, iz taidu molu,
Kur vysi streidi daboj golu,
Kur cylvāku i zvieru storpā nav na tikai karu,
Paț streidu nav, ni eisōku, ni garu;
I taida klusa mola tei,
Ka suni tī ni kūž, ni rej.
Tī dzeivōț nabȳș maņ par grāku, ni par kaunu.
Nu, paliç, kūmeņ, vasala i maná napīmiņ ai ļaunu!
Gon tī máș dzeivōsim kai eiksș pa taukim -
Pa mežim, cīmim i pa laukim,
Na tai, kai tá, kur mozs i lels iz tevi kai iz zagli verās
I cyts pi reiklis čerās,
Ka mīra nav ni nakț, ni dīn.«
»Nu, laimeigu táv ceļu!«
Tai soka dzagūzá. »A pasok maņ tū viņ,
Lai padūms muns táv nabȳtu par vālu,
Voi tá tu pamessi i tykumu, i zūbus?«
»Nu, kas par muļkeibu! Lai patș pi sevá taisu taidus rūbus?«



»Tod táv i tī bȳș tei paț dalá,
Ka bȳș táv ōda jōpamat i galá.«



STYMBYNS
Pa ceļu gōja veirs,
Jam beja nūdūms teirs:
Nu pošys dzeivis pōrzalīcynōț,
Caur kū var ļaudīs gūdu īmontōț.
    Jys īt i ráḑz: stōv lapna figura,
    Ar skaistu mieteli ir apsagta tōs mugora,
    Iz kryutim medaļu i krystu dauḑz.
    Tod ráḑz, kai īt nu vysom molom ļaudș,
Kai kienenám jai klonōs
I gudri runōț monōs:
«Tik verīs, kūm! Kaids borgs jam skots,
I kaida golvā lelu veiru capurá, kai rots.»
    «I vādars jam,« tai soka cyts, «kai bunga.
    Tū atrasț vari tik pi lela kunga.»
    «Bet tovu skaistu mieteli!»
    Tai kaida bōba runā īzajauc,
Tys varātu par jaunu padaräț i veceli.
As tikai zynōț grybātum, kai taidu dräbi sauc.
I tai cyts, nūzastōș ai znūtu, kūmu voi ai svōtu,
Teic kunga augumu, cyts pošu kuņdzeibu, cyts prōtu.
    Bet itai vysim gudrojūt, iz ŗaizi pazacälá auka,
    Kas sovā celä vysu zámī slauka,
    Ar spāku mieteli tai figurai nu placim nūrōvá
    I gubenī pi ļaužu kōjom sakrōvá.
I breinōdamīs verās tagad ļaudș,
Kur beja lapna figura i medaļu, i krystu dauḑz,
Tī stōv tik tukšīs stymbyns,
Nu kura, dauḑz, jo vōrtim izīt varātu kaids klymbyns.
    Ni prōta jam, ni samanis,
    Pa izpyvušu vydu saņ i spyrynojās tikai kamenis.



    Bet kas jam beja mieteli iz placim licș,
    I kai jys beja ļaudīs gūdā ticș,
Tō nasoka
I poša pōsoka.



DIVI  SUNI
Pi saiminīka beja divi suni,
Ar kurīm patș jys līläjäs: tī obi muni!
Bet kotram sunám dzeivá beja sovaida.
Kod Pynkys reiceibā dūts beja pogolms, škiunș voi aizgolda,
Tod Snipšam mōjōs breiva beja kotra ustoba,
I, kū jys dareja, tam saiminīka acīs beja taisneiba.
Caur tū storp sunim atsola i rodu brōleiba:
I cyts iz cytu räja,
I viersum dubļus läja.
Bet ŗaizi gadäjäs, kod purni izstīpș guläja iz lūga Snipsts,
Kas paseiks beja augumā kai knipsts.
Jū īraudziejș, Pynka soka tai:
Nu, vasals, brōļ! Kai pateik táv pi saiminīka dorbs,
A maizá kai?
Voi dorbs 
Nav skorbs?
Nikas! Grāks bȳtu peļōț, grāks!
Lai bȳtu maņ tys spāks,
Cik labi dzeivojās!
Muns dorbs: ai bārnim spielätīs, kod tī pa greidu vōļojās.
Nikas pi mȳsim dorba naskaita, ni munu pādu.
I gryuts táv vysu izstōstäț, kū ādu:
Nu sudobrōtom bļūdom gali, peirāgus i madu,
I kriejumeni cukrī saļdeitu par ladu.
Tod guļu as, kur grybādams: iz gultys, divana
Voi meiksta spylvyna.
I dzeivoju as teiri,
Taipaț kai lely veiri.
Tik pazaver, kai skaisti muna spolva sukōta!
A tu, puiș, kai? Par kū pi tevá ástá taida pynkōta,



I spolva dubļōta?
Tys vyss nu saiminīka dorba!
Maņ dzeivá skorba.
Pa dīnu jōīt gonūs,
I, kod īt naktș, tod lai tik monūs
Kai apsorgōț i pogolmu, i mōjis:
Tod cyloj tikai kōjis,
Voi viejputnis, voi leits,
Ka nazyni, kai sagaidäț, kod atīș reits.
Bet daboju par moksu,
Kai soka, sōnūs boksu
I, kod lobs prōts, tik maizis gorūzu
Voi kaulu.
A soki tu, kas esi apzaaudziejș ai taukim kai ai čaulu
I kū as skaitieju par padauzu,
Kai tu pi saiminīka gūdā tyki?
Kas tī par breinumu! Kod tu pi dorba sevi lyki,
Pret saiminīku as iz pakaļsdejōm kōjom staigōju
I, kod ir vajdzeiba, tod ari rōpōju.

*
Niu, beigdams fabulu, as saceišu: lai palikț maņ par meli, 
Ka nav pi ļaudim dzeivī parosti šī divi celi: 
Cyts, maizi peļneidams, pi dorba dorbu kūpoj, 
A cyts pret tīm, kam spāks, tik rōpoj.



MYUSYS  ORŌJIS
Iz pīris zyrgam nūzamatušys storp ausim,
Kod tys pec aršonys iz sātu gōja sūlim gausim,
Div myusys itai līläjäs pret ūdim:
Gon ļaudīs lomoj mȳs, ka máș tik dauzūtīs ap pīna pūdim.
    Bet pazaverit, mōseicys,
    Cik loba ļaudim dorom
    I kaidys asmom strōdneicys:
    Máș ecejom i arom.



TAISNEIBA  I  VARA
Iz dzeivi Pārkiunș palaisdams div mōsys - taisneibu i varu,
Jōm sacäja: tū zynomu jums doru,
Ka jiusim breivi nav nu sevá škiertīs,
Bet tō jums värtīs,
Ka spākim kūpeigim pi kotra dorba čartīs.
Táv, taisneiba, kai gudrōkai - táv vajag varu vadäț,
I, vara, táv kai styprōkai, táv - dorbus daräț,
Kū taisneiba táv rōdäs,
Jo cytaidi dorbs tevi pošu sūdäs.
Bet kod šei bausleiba seņ beja aizmiersta,
I taisneiba nu varys stypri apspīsta.
    (Jo dzeivī tai: kam spāks,
    Tam bīži vairs nikas nav grāks.)
Jei nūsprīdá pret varu tīsu sōkț
I Pārkiuni lyugț paleigā jai nōkț.
Iz tīsu Pārkiunș lyka atīț obom,
Lai iznásț sprīdumu par mōsu ļaunom dareišonom i par lobom,
Kur lītu itai sōcá taisneiba:
O vareigs padebešu tāvs i zibšņu metiejs!
Kas esi vysim celá rōdeitōjs i vediejs,
Voi tū kas irā redziejș,
Ka itaida storp mōsom bȳtu leidzeiba?
Kod varai dūts ir spāks i monts, i gūds
I varai vysi klonōs,
Tod maņ nu varys tikai sūds,
I jei tik monōs,
Kai maņ kur ļaudīs dūbi rakț,
Ka nabadzeibā maņ pret varys dorbim jōstrōdoj i dīn, i nakț.
«Bet tu, nag, pīmiersi,» jai Pārkiunș atsoka,
«Ka varai dūta tikai laiceiba?



Par jū nōks cyta vara, styprōka,
Kod klonōs táv i vysu ļaužu prōts, i vysa myužeiba.»



LŌCȘ  PI  DORBA
Lōcș īraudzäja zemnīku, kas lūkus līcá
I labi peļnäjäs par tīm iz tierga,
Pa mežu īkarsș mātōjäs kai sperga
I sacäja: maņ seņ ir zynoma šei slīcá,
I as tai varu dorbōtīs
I peļnätīs.
Pec taida sprīduma, kur pazaklauș, pa mežu eļš i brakš,
Muns lōceitș strōdoj tai, ka vysi kūki nákš.
I bārzu, ūzulu jys pīlauzá bez gola;
Kur däpi līk, tī kūku pušu dola,
A lūka nav kai nav.
Tod lōceitș īt pi zemnīka i padūmu tī meklej sáv,
Jam saceidams: as lyudzu tovu spūdreibu
Maņ pasacäț, kas tei par gudreibu,
Ka naspieju as pataisäț nu kūka
Nivīna lūka?
Tī gudreibys nikaidys nav,
Jam zemnīks atsoka, tik prōtená i pacīteibys pītryukst táv.



DORBS  I  NATYKUMS
Ai dorbu natykumam beja jau nu vacīm laikim streidi.
Bet ŗaizi, izlasiejș natykums tū breidi,
Kod dorbu apspīdá ai lykumu,
Jam nūsaceidami, cik ilgi atļauts ir jam strōdōț
I cik tōļ breivi ir par sevi gōdōț,
Patș apzametș par tykumu,
Ar dorbu natykums tai runā īzalaidá:
Par kū Dīvs maņ tik nabadzeibys strōpi laidá,
Kod tu nu taidys strōpis esi breivs?
Tik pazaverīs patș! Tu esi gluds
Kai zutș,
Kod maņ caur zōbokim lein dubleiši i seivs,
Caur purnim piersti verās,
I lonckorys ap celim perās.
A dorbs jam atsoka: Par iedīni i svōrkim gon tu esi gōdōjș,
Tik soki maņ, cik esi strōdōjș?



KIENENŠ  I  TRYBŪNS
Pec gorda dzierīná kaids kienenš, pīzacielș nu mīga,
Pi sevá lyka pasaukț tautys trybūnu,
Kas dorbā beja izkaltis kai smylga,
I, pīdraudeidams jam ai zūbynu,
Tai sacäja: Tod tu maņ esi tys, kam tauta pakaļ skraida
I mōceibys kai gaismenis nu tovys mutis gaida,
A sovā storpā meļš,
Ka asūt aizžūgōts da maná ceļš!
Cik ilgi nosōsi tu steivū sovu golvu
I nanūlīksi jōs pret munu grybu?
Voi nazyni, ka varu tevi meikstu padaräț kai olvu,
Par oklu i par klybu;
Ka maņ tei vara ir,
Kas steivū gaļveni nu placim škir?
Tu pazaver, kai tī pi muna golda gonōs
Kas maņ klonōs!
Bet lai jau, lai!
Šū ŗaizi grybu aizmierst tovus porōdus i darät tai:
Ir munā krōtuvī i sudobrs, i zalts, i dōrgi svōrki,
Tu tikai pazaklonīs maņ, kai vari, kai mōki,
I tevi apbieršu ai montu i ai gūdu.
Ka nā, to gaidi tikai sūdu.
Bet trybūns atsoka: lai palīk táv i zalts, i tova manteiba!
Maņ dōrgōka ir taisneiba i napierkama breiveiba.«



CYUKA
Nu myga izleidusá
I iedīni ai sili apgōzusá,
Lai dubļus pazapärț,
Īt cyuka pazavärț,
Kas loba ir pi ļaudim.
Tī atrodusá mieslīni, jei izarakņōjās pa s-dim,
Pi kuknis izamaudoj sūmozgōs leidz ausim
I grīžās atpakaļ iz mygu sūlim gausim,
Ai dublim apzakrōvusá, kai jau tei poša cyuka.
— Nu, kas? Jū vaicoj ōzș. Voi tī kō tryuka?
As dzierdieju nu daudzim,
Ka bogota i teira dzeivá ir pi ļaudim,
Kai tī nu boltom bļūdom ād i lels, i mozs,
I zīmā nastaigoj nivīns ni plyks, ni boss;
Ka tī ir zeilis, sudobrs i zalts iz ļaudim speiḑ,
I gludys greidys, tai ka kōjis sleiḑ.
Voi tys nav teļš,
Jam atbiļḑ ausainá, kas itai meļš!
As zviereju pi sova myga,
Ka tī tyspaț, kai i pi mȳsu — tei poša lyga,
Tū as táv soku.
Jau dīsgon as pa mieslīni i dublim roku,
Bet naatrodu as ni zeiļu, sudobra, ni cytys manteibys,
Ni ari teireibys.

*
Ai itū fabulu as nagrybu nivīnu kaitynōț,
Bet nadreikstu i tō, kas malns ir, balynōț.
I tō pec saceišu, ka i pi cylvākim, pi daža loba,
Ir tei paț cyukys doba.
Ka ļaudș tī nikō nagryb rádzäț dīn i naktīs,



Kai bīdnus dubleišus, kur raktīs.



MEDINĪKI
Pi ļaudim jau aizvīnam beja taida politika,
Ka jīm nikod nivīnam napatyka
Īț cytam paleigā, lai jū nu bādys glōbț,
Lai gon jīm päčōk vajag pošim bādā kōpț.

*
I tai! Iz medeibom pret lōci beja izgōjș vasals medinīku bors.
Jīm beja drūss i nalūkamīs gors
Pi zámis parauț pynkaini,
Lai varātu sáv pataisäț kas kažuku, kas ausaini.
Bet vīgli nav jau nav, kod īt pret taidu zutynu,
Kai lōcș, ai vīnu tutynu.
Gon styprōkīs i drūsōkīs nu vysim Donș,
Kas nabeja ni pōrōk jaunūs gadeņūs, ni vacūs,
Ai lōci sazačärá placūs,
Ka breinōjäs i Berns, i Benș, i Tonș,
Kai jī, ai lōci spākōdamīs, vōrtejōs pa zámi.
Bet kur lai taidus draugus jemi,
Kas breidī galeigā
Táv nōktu paleigā?
Tod, sevī maneidams, ka styprys pretinīks, jau Donș i sauc, lai īt,
Bet draugim palīk ausș cīț kai cīț.
Jī tikai klīdz: tu verīs,
Pi reiklis lōčam čerīs,
Tik ōdys nasamaitoj!
I cyts: Voi styprs lōcș? väļ īzavaicoj.
Kū rádzādams, Donș lōceiti iz breidi valī palaidá,
Kod pošam spākojūtīs dvašys pītryuka.
A kas nu nūtyka?
Lōcș palaists medinīkus biegļus apkūdá.






